
Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Leticia San Martín Rodríguez andreak, Legebiltzarreko Erregelamenduan ezartzen denaren babesean, honako mozio hau aurkezten du, Osoko Bilkuran eztabaidatzeko:
Zioak
Osasunbidea – Nafarroako Osasun Zerbitzuak badu sexu-jazarpena edo sexuan oinarritutako jazarpena prebenitzeko eta esku hartzeko protokolo bat, lan-ingurune seguruak, indarkeriarik gabekoak eta langileen duintasuna errespetatzen dutenak, bermatzeko.
Protokolo hori bat dator indarrean dagoen arau-esparruarekin (Emakumeen eta Gizonen arteko Berdintasun Efektiborako 3/2007 Lege Organikoa, Sexu-askatasunaren berme integralerako 10/2022 Lege Organikoa, LANEren 190. hitzarmena eta 247/2024 Errege Dekretua, Estatuko Administrazio Orokorrean aplikatu beharreko protokoloa ezartzen duena).
Hala ere, azken hilabeteotan O-NOZeko langileek salaketa publikoak jarri ondoren, eta indarrean dagoen protokoloaren funtzionamendu praktikoa aztertu ondoren, agerian geratu da egiturazko mugak daudela, eta muga horiek arriskuan jar dezaketela protokoloaren benetako eraginkortasuna, hala nola irizpide objektiborik, egiaztagarririk edo estandarizaturik ez egotea ikerketa-batzorde bat irekitzea erakartzeko, edo ustezko erasotzaileak biktimarekiko nagusitasun hierarkikoa duen kasuetako jarduerarako.
Hala, UPNren ustez, beharrezkoa da aldaketak egitea indarrean dagoen protokoloan, haren eraginkortasuna, irisgarritasuna, inpartzialtasuna eta sinesgarritasuna indartzeko, eta biktimen benetako babes eraginkorra bermatzeko.
Hori dela-eta, honako erabaki proposamen hau aurkezten dugu:
Nafarroako Parlamentuak Nafarroako Gobernua premiatzen du Nafarroako Osasun Zerbitzuan sexu-jazarpena eta/edo sexuan oinarritutako jazarpena prebenitzeko eta esku hartzeko protokoloa alda dezan, haren eraginkortasuna, independentzia eta bermeak indartzeko, kasuak izapidetzean nagusitasun-harremana duen edozein pertsona baztertzea ezarriz, babes-neurri espezifikoak eta automatikoak arautuz erasotzailea hierarkian goragokoa denean, ikerketa-batzordea irekitzeko irizpide objektibo eta egiaztagarriak definituz – nahitaez aktibatzea barne, larritasun bereziko edo botere-asimetriako kasuetan –, hartutako erabakien motibazioa eta berrikuspen independenterako aukera bermatuz, bai eta errepresalien aurkako babes-neurriak eta biktimei prozedura osoan zehar laguntza integrala emateko neurriak indartuz ere.

